
Anotatsiya: Buxoro xonligida Ashtarxoniylar sulolasi davrida olib borilgan 

memorchilik ishlari rivoji, me’morchilik an’analari, memorchilikda qanday 

uslublardan foydalanganlilklarini ko‘rishimiz mumkin. Ushbu maqolamizda 

Abdulazizxon davrida olib borilgan qurilish ishlari haqida ham so‘z yuritilgan. 

Kalit so‘zlar: Buxoro, Samarqand, Shayboniylar, Ashtarxoniylar, Abdulazizxon, 

Labi Xovuz, Nosirxon To‘ra, Subhonqulixon, Nodir Devonbegi madrasasi, Registon, 

Yalangto‘sh Bahodir,  

        

 O‘rta Osiyo, ayniqsa Buxoro karvon yo‘llari kesishmasida joylashgan muhim 

ahamiyatga ega shahar sanalganligi uchun bu shaharda xo‘jalik, ma’muriy va madaniy 

ahamiyatga ega. Buxoroda sulolalar almashinuvi ko‘p kuzatilgan bo‘lishiga qaramay, 

shaharda qurilgan binolar o‘zining bezak uslublari, foydalanish jihatlariga ko‘ra 

o‘zgarib borgan. Ayniqsa, Buxoro va Samarqand shaharlarida me’morchilik binolarida 

avval mavjud bo‘lgan an’analardan foydalanilgan va ularga qisman o‘zgartirishlar 

kiritib me’morchilik ishlari olib borilgan.  

        Buxoro Shayboniylar sulolasi taxtdan ketib, ashtarxoniylar sulolasi vakillari 

hokimiyat tepasiga kelgandan keyin ham o‘zining poytaxt maqomi va rolini  saqlab 

qoldi. Buxoro xonligi tasarrufiga kirgan hududlarida shaharsozlik va me’morchilik 

avvalgi mahobat bilan bo‘lmasa-da ancha rivoj topdi. Ko‘plab ma’rifiy va ma’muriy 

xo‘jalik binolari, jumladan, masjid, madrasa, karvonsaroy, bozor, xonaqoh va 

hammomlar barpo etildi. Faqatgina ularning tashqi qiyofasidagi ayrim o‘zgarishlarni 

inobatga olmaganda, avvalgi davrlar an’anasi mavjud bo‘lib qoldi. 

        Buxoro xonlik poytaxti bo‘lgan davrda alohida me’morchilik maktablari 

tashkil etilib, nafaqat poytaxtda, balki boshqa shaharlarda ham shaharsozlik borasida 

katta ishlar amalga oshirilganini ko‘rishimiz mumkin. Siyosiy vaziyat qanday 

bo‘lishidan qat’iy nazar, hukmdorlar va ularning amaldorlari tarafidan qurilish 

ishlariga alohida e’tibor qaratilgan. Buning natijasi o‘laroq, poytaxtda Abdulazizxon, 

Ubaydullaxon madrasalari, Boqi Muhammad, Ubaydullaxon masjidlari, 

Subhonqulixon Registonda qazdirgan quduq, Dor ash-shifo, Balxda Nodir Muhammad 

va Subhonqulixon madrasalari, uning atrofida chorbog‘lar, Balx arkidagi imoratlar, 

hazrati Ali mozoridagi gumbaz hamda boshqalar fikrimizning yorqin  tasdig‘idir. 

        Ushbu davrda Buxoro me’morchilik maktabi namoyondalari tomonidan 

barpo etilgan inshootlarda alohida o‘ziga xoslik mavjud bo‘lib, ular bir-birini 

takrorlamaydi, ya’ni har biri alohida geometrik (aniqrog‘i stereometrik) chizmalar 

asosida qurilgan. Me’morchilik inshootlarining interer qismlari yangi bunyod 

etilayotganlari uchun rivojlanish yo‘lida manba bo‘ldi va bu an’ana keyingi davr 

tarixiy yodgorliklariga ko‘chib o‘tdganiga guvoh bo‘lamiz. 

       Ashtarxoniylar sulolasining poytaxti bo‘lmish Buxoro shahri 

me’morchiligida ushbu davrda me’morlar inshootlarning qurilishiga alohida e’tibor 

berishgan hamda binolarning bezak ishlarida naqshinkor usuldan foydalanganlar. 

Ammo siyosiy va iqtisodiy tanazzul tufayli ularda ishlatilgan bezaklarning sifati tobora 

pasayib borgan. 

        Buxoro me’morchilik maktabi Temuriylar davrida bunyod etilgan Ulug‘bek 

madrasasi asosida shakllangan bo‘lib, buning o‘ziyoq mintaqada me’morchilik 

an’anasiga aylanadi. Bu shakldagi binolarni barpo etish usuli O‘rta Osiyoning boshqa 

inshootlarida ham aniq va yaqqol ko‘zga tashlanadi. Ma’lumki, XVII asr boshlarida 

Shayboniy Abdullaxon II davrida erishilgan me’morchilik yutuqlardan kam 

foydalanilib, asosan Temuriylar davri me’moriy inshootlariga taqlid kuchaya borgan. 

Shu bilan birga yirik ansambllar barpo etish an’anasi qayta tiklana bordigan. 

     Ashtarxoniylar davriga kelib monumental qurilishlar kamaysa-da, shaharning 

markaziy qismlarida vujudga kelayotgan ansambllar o‘ziga xosligi va betakrorligi 

bilan alohida ajralib turavergan. Jumladan, Labi Xovuz ansambli fikrimiz isboti. 

Abdulazizxon madrasasi bunyod etilishi bilan Buxoroda qo‘sh madrasalar soni yana 

bittaga ortgan. Bundan tashqari, 1617-yilda Registon maydonida Poyandabiy masjidi 

barpo etiladi. 1637-yilda esa Mag‘oki Ko‘rpa masjidi qad ko‘tarildi. Hukmdor 

qarorgohi sanalmish Ark qo‘rg‘onida joniylar hukmronligi davrida ko‘plab inshootlar 

qad rosladi. Bu haqda Nosirxon To‘raning “Tahqiqoti Arki Buxoro” kitobida etarlicha 

ma’lumotlarni uchratishimiz mumkin. Masalan, Abdulazizxon davrida barpo etilgan 

Marosimxona binosi, Subhonqulixon davrida qad ko‘targan Jome’ masjidi binolari 

shular jumlasiga kiradi. 

     Buxoro shahrining Labi hovuz ansambli sharqiy qismida joylashgan Nodir 

Devonbegi madrasasi Buxoro xoni Imomqulixonning vaziri Nodir Devonbegi (Nodir 

mirzo Tog‘ay ibn Sulton) tomonidan bunyod etilgan. U yuz urug‘i boshliqlaridan 

bo‘lib, XVI asr oxiri – XVII asr boshlarida yashab faoliyat ko‘rsatgan.  Madrasa 1622-

1623-yillar oralig‘ida bunyod etilgan.  

         Me’moriy obida Sharq me’morchiligi an’analariga tayangan, naqshinkor, 

“Chor” uslubidaqad ko‘targan.  Madrasa o‘z davrida ilm-ma’rifat o‘chog‘i bo‘lgan, u 

yerda talabalarga diniy va dunyoviy fanlardan saboq berilgan. 

        Me’moriy obidaning o‘ziga xos tomonlari haqida gapiradigan bo‘lsak, 

inshoot dastlab karvonsaroy sifatida qurilgan, xonning qarori bilan madrasa holiga 

keltirilgan. Unda madrasalarga xos ayvon, masjid va katta darsxona yo‘q. Madrasa 

fasadining bezatilishi, fantastik qush tasvirining tushirilishi kabi jilolar bilan 

e’tiborlidir. Shu tomonlari bilan Buxorodagi boshqa me’moriy obidalardan ajralib 

turgan. 

        XVII asrda Samarqand Registon ansamblining hozirgi qiyofasi 

shakllantirildi. Samarqand hokimi Yalangto‘sh Bahodir 1619-1635-yillarda 

Samarqanddagi Ulug‘bek madrasasi qarshisida, vayron etilgan xonaqoh o‘rnida 

Sherdor madrasasini, 1646-1659-yillarda Tillakori masjid-madrasasini barpo ettiradi. 

Samarqand Registon ansambli o‘zining hashamati rang-barang koshinkor bezaklari, 

naqshinkor peshtoqlari, ulkan gumbazlari bilan O‘rta Osiyo me’morchiligining noyob 

tarixiy yodgorligi sanaladi. 

        XVII asrning 60-yillaridan Buxoro siyosiy kurashlar maydoniga aylanib 

boraverishi natijasida uning madaniy va iqtisodiy hayotida biroz pasaygandek bo‘ldi. 

O‘sha davrda Eronga tashrif buyurgan polyak elchisi kuzatuvlariga qaraganda, 

Abdulazizxon “Turli fan sohalarida, ayniqsa, matematika sohasida yetuk olim odam” 

bo‘lgan. U forslarga tez-tez o‘z kuchini his qilish imkoniyatini berardi. Shu o‘rinda 

yana bir ma’lumot, qolgan ashtarxoniy hukmdorlar singari Abdulazizxon ham ijod 

kishisi sanalgan. Jumladan, u “Aziziy” taxallusi bilan bir qator she’rlar  bitgan. 

Shuningdek, u nasx va nasta’liq xatida yozishni, maktub va insho mashqini 

zamonasining eng sara allomalaridan o‘rgangan edi. Keyinchalik oliy hukmdor 

darajasiga etishganda, Hindiston, Eron va Rumga xoh turkiy, xoh forsiyda bo‘lsin, 

noma bitilarkan, ularni o‘zi tahrir qilib, yoqmasa boshqatdan o‘zi yozar ekan. 

        Abdulazizxon hukmronligi davrida me’morchilik sohasiga alohida e’tibor 

qaratilib, Buxoroda o‘z nomi bilan va Volidai Abdulazizxon, Samarqandda Tillakori 

madrsalarini barpo ettiradi. Ular orasida tashqi peshtoqi muqarnasi betakror 

sanaladigani bu Buxoro shahridagi Abdulazizxon madrasasi sanaladi. O‘rta osiyo 

mem’orchiligining XVII asrdagi g‘oyat ulkan me’morchilik namunasi haqida 

Pugachenkova hamda Rempelning “Ocherki iskusstva Sredney Azii” kitobida etarlicha 

ma’lumot berilganiga guvoh bo‘lamiz. Shuningdek, hukmdor o‘z davrida 

qo‘lyozmalar kutubxonasini tashkil etadi. Abdulazizxon tomonidan barpo etilgan 

Mirakon, Bozori Go‘sfand, Xiyobon madrasalarining ayrimlari bizning davrimizgacha 

etib kelgan. O‘rta Osiyo me’morchiligining noyob namunasi sanalgan Abdulazizxon 

madrasasi tashqi intereri o‘ta nozik did bilan ishlanganligi bilan alohida boshqa 

inshootlardan ajralib turadi. Unda bir-biriga yaqin bo‘lgan ranglar uyg‘unligi muqarnas 

qismida ajoyib manzara kasb etib turadi. Madrasada ishlatilgan hamma bezaklar – 

yangi va qadimgi usullarning uyg‘unligi qo‘llanilishining ensiklopediyasi deb 

hisoblash mumkin. Sababi ajoyib va husunkor ushbu madrasaning kitobalari uch xil 

usulda bezatilgan.  

     Shunday qilib Ashtarxoniy davrida Buxoro xonligida katta qurilish va 

obodonchilik ishlari olib borilgan.  

